
АУЫЛ ШАРУАШЫЛЫҒЫНЫҢ БАСТЫ ЖАУЫ – 

ШЕГІРТКЕ
Шегіртке – шабындық пен жайылымдық жерлердің қас жауы. 

2024 жылы ауданымызда италиялық шегірткенің көп мөлшерде 
ұшып келуі байқалды. Сол себепті зиянкестердің биыл ерте ояну 
қәупі бар оның үстіне шегірткелердің шектен тыс көбеюі мен күрт 
азайып кетуі 10-12 жыл сайын қайталанып отырады. Қыстап шыққан 
шегіртке күбіршіктері (жұмыртқалары) ерте көктемнен бақылауға 
алынып тексеріледі.

Қанатты зиянкестердің топыраққа көмілген жұмыртқалары түгел-
дей дерлік сақталады да, жазда қайта үлкен шегірткеге айналып, 
өніп-өседі. Егер қыс мезгілі аязды болып жерде тоң қалың болса 
ғана дернәсілдер үсіп тіршілік етуін тоқтатады. Жердің қуысына 
тығылған дернәсілдердің негізі 90% тіршілігін жалғастырады. Со-
лардың барлығы мамыр, маусым айларында көбейеді, арнайы ша-
ралар жасалмаса олар мыңдаған гектар жердегі өсімдіктерді құртып 
жібереді. Шегірткелер көктем кезінде дернәсілден яғни күбіршік-
тен пайда болады. Жаңадан өніп-өсе бастаған шегіртке дернәсіл-
дері шыбын-шіркейге ұқсас, бірақ қанаттары болмайды. Өніп-өсе 
бастағаннан-ақ, олар көп ұзамай, өсімдіктердің кез келгенімен ко-
ректене бастайды. Шегірткенің өніп-өсуіне ауданымыздың жерінің 
табиғи жағдайы өте қолайлы болып келеді. Сол себепті ауданның 
әр аймағында шегіртке дүркін-дүркін көбейіп кету қаупі сейілмей тұр.

Бүгінгі күнге, ҚР АШМ Агроөнеркәсіптік кешеніндегі мемлекеттік 
инспекция комитетінің Ережесі негізінде, Ырғыз ауданы бойынша  
көрсетілетін қызметтерді мемлекеттік сатып алу шартына сәйкес 
зиянды организм италия шегірткесіне қарсы химиялық өңдеу жүр-
гізетін «Өнім беруші»  мердігер қызмет көрсетушілер  анықталуда. 
Шегірткеге қарсы химиялық өңдеу жұмыстарын жүргізуді мердігер 
мекемелер ауа-райына байласнысты мамыр айының ортасынан 
бастап кірісіп кетеді. Шегіртке шыққан жерлерді дер анықтап, оларға 
қарсы өңдеу жұмыстары жүргізіледі. Шегірткеге қарсы химиялық өң-
деу жүргізер алдында ауыл тұрғындарына, шаруа қожалықтарына 
бұқаралық ақпарат құралдары, әлеуметтік желілер арқылы міндетті 
түрде  ескертіледі. 

Қазақстан Республикасының 2002 жылғы 3 шілдедегі N 331  
«Өсімдіктерді қорғау туралы» Заңының 14-5 бабына сәйкес, қо-
лайлы фитосанитариялық ахуалды қамтамасыз ету мақсатында 
қызметi мемлекеттiк фитосанитариялық бақылау объектiлерiмен 
байланысты жеке және заңды тұлғалар өз аумақтарында фитосани-
тариялық мониторингтi жүзеге асыруға және зиян тигiзудiң экономи-
калық шегiнен көп зиянды және ерекше қауiптi зиянды организмдер 
анықталған жағдайда фитосанитариялық iс-шараларды жүргiзуге 
мiндеттi.

Шаруашылық басшылары өз иеліктеріндегі жер учаскелерінен 
зиянды және ерекше қауіпті зиянды организмдер байқалған уақытта 
ауылдық округ әкімдеріне, округтер бойынша бекітілген бақылаушы-
ларға және іс-шаралар жүргізетін тиісті мекемелерге дер кезінде ха-
барлама беруі қажет екендігін айта отырып,  зиянды организмдерге 
қарсы күресті  бірлесіп  жүргізуге шақырамыз. Химиялық өңдеу жұ-
мыстары мамыр айының ортасынан бастап  шілде айының аяғына 
дейін жалғасады.

Нұрдәулет Аралбайұлы Төлепберген 
ҚР АШМ АӨК МИК

Ырғыз аудандық аумақтық
инспекциясының  басшысы   

Көктемгі су тасқыны кезінде облы-
стық өзен, көл жағаларына жақын орна-
ласқан елді мекендер, шаруашылықтар-
ды су басу қаупі болып тұрады. Мұндай 
аймақтарға біздің ауданымызда Ақши, 
Мамыр, Құйлыс, Жайсаңбай ауылдары 
жатады. 

Көктемгi мұздың өте қауiптi екенiн ұмыт-
пау керек, ол сырт жағынан қатты секiлдi 
көрiнсе де күн шуағы мен тұман су айдыны-
ның сетiлуiне дейiн оны қуыс, борпылдақ 
қылады. Мұндай мұз көлiктiк құралдарды 
айтпағанда адамның салмағын да көтере 
алмайды. Көктемде су айдындарынан өту-
ге қатаң тыйым салынады. 

Қайғылы жағдайды болдырмау үшін 
егер келесі қауіпсіздік ережесін ұстаныңыз:

-көктемде қарқынды қар ери бастаған 
кезде, қолайсыз ауа райында, сел   жүре 
бастаған кезде төмен өзен жалағалауына 
тоқтауға болмайды;

- апатты су тасыған кезде тез төмен жер-
лерден кету керек, тым болмаса бедердің 
жоғарғы жағына қарай жету керек;

- су қоймасы бөгетінің және өзендердің 
жанында орналасқан саяжайға барудан 
бас тарту керек;

- өзендердің үстінен өтетін терең және 
кең жырадан, каналдардан, орлардан және 
басқада конструкциялардан өтуге болмай-
ды;

- құрлықтан алшақ болмау үшін өзендер-
дегі түбектерге баруға болмайды;

- жазатайым оқиға болмау үшін бел-
гісіз жерлерден, өзендердің, арықтардың, 
басқада суаттағы мұздың үстімен өтуге 
болмайды;

- балалардың өзендердің, қазаншұңқы-
рлардың, терең жыралардың жанында ой-
науға тыйым салыңыз;

- балықшылар осы кезеңде су толық 
түскенге дейін балық аулаудан бас тарту 
керек.

Алдын ала қауiпсiздiк шаралары бой-
ынша iс-шаралар өткiзу қажет (қажеттi 
азық-түлiктермен, киiм-кешекпен, ауыз су-
мен, қайықпен және т.б. қамдану), қажеттi 
құжаттарды (төлқұжат, туу туралы куәлiк) 
бiр жерге жинап целлофан пакеттерге са-
лып қою керек. 

Егер су жылдам көтеріле бастаса:
•Алдын-ала дайындалған бағалы зат-

тарды, алғашқы қажеттілік заттарды, отба-
сының әр мүшесіне арналған азық-түліктер 
мен киімдерді шатырға көшіріңіз;

•үй жануарларын босатыңыз;
•шатырға көтеріліңіз немесе жақын ор-

наласқан қауіпсіз биік жерлерге көтеріліп, 
көшіруге дайын тұрыңыз, сабырлық 
сақтаңыз;

•алдын-ала дайындалған белгі беру 
құралдарының көмегімен (қол шамы, ке-
росинді лампа, майшам, ысқырғыш) құтқа-
рушыларға белгі беріңіз.

•Әр ауылдық округте халықты қауіпсіз 
жерге көшіру орындары белгіленген.

Тұрып жатқан үйіңізге судың келгені ту-
ралы ақпаратты дереу 112 құтқару қызметі-
не немесе Ырғыз аудандық су тасқынына 
қарсы штабқа 79 0 64 телефоны арқылы 
хабарлаңыз.

Әр жағдайда өзіңді сенімді ұстап, үрейге 
берілмеңіз,  тез және анық әрекет жасап, 
бірінші кезекте балалар мен қарттарға 
көмек көрсете біліңіз!

Ырғыз ауданының көктемгі су та-
сқынына қарсы жедел штаб құрамы 
бектіліп, 2024 жылдың 01 науры-
зынан бастап кезекшілікпен 24 сағат 
бойы жұмыс жасайды. Су тасқыны-
на қарсы жедел штаб телефоны 8 
(71343) 79 0 64.

Ырғыз ауданының 
Төтенше жағдайлар бөлімі

Көктемгі су тасқыны

Аудандық білім бөлімі мен аудандық білім беру қызметкерлері кәсіподақ ұйымы және аудан-
дық білім қызметкерлері ардагерлері кеңесі Ырғыз мектептен тысаула клубы ұжымы мен 

Т.Шонанұлы атындағы ЖББО мектебінің ұжымы  аталған мекеменің педагогы, қызметкерлері 
Аманжол Азаматқа анасы, Тұрар Жаңылсынға енесі 

Смағұлова Әлиманың
қайтыс болуына байланысты олардың отбасына, ағайын-тумасына қайғыларына ортақтасып 

көңіл айтады. 
***

Аудандық білім бөлімі мен аудандық білім беру қызметкерлері кәсіподақ ұйымы және аудан-
дық білім қызметкерлері ардагерлері кеңесі Ө.Қанахин атындағы ЖББО мектебінің ұжымы  

аталған мекеменің педагогы Тоғжанова Ләйлашқа анасы 
Кеңесқызы Кампасияның

қайтыс болуына байланысты оның отбасына, ағайын-тумасына қайғыларына ортақтасып 
көңіл айтады 

***
  Аудандық білім бөлімі мен аудандық білім беру қызметкерлері кәсіподақ ұйымы және 

аудандық білім қызметкерлері ардагерлері кеңесі «Гүлдер» және «Шаттық» бөбекжай – бақ-
шаларының  ұжымы  аталған мекемелердің есепшісі Илиясова Жазираға енесі 

Тұрғанбай келіні Райханның
қайтыс болуына байланысты оның отбасына, ағайын-тумасына қайғыларына ортақтасып 

көңіл айтады. 

Елдің тыныштығы мен қоғамдық тәртіпті бақылауда 
полиция қызметкерлерінің еңбегі зор. 

8 наурыз – Халықаралық әйелдер күні мерекесі 
қарсаңында Ақтөбе облысы полиция басқармасы мен 
аудандық полиция бөлімдері басшылығы атынан қыз-
метте ерекшеленген  полиция қызметкерлерінің ата-а-
наларына құрмет көрсетілді.

Солардың бірі, бұл күнде Алға ауданының поли-
ция бөлімінде қызмет етіп жүрген жас жерлесіміз Ер-
кебұлан Достанның анасы Сәлима Пірмағамбетоваға 
«Офицердің анасы» төсбелгісі табысталды. Ырғызда 
туып-өскен Еркебұлан 2014 жылдан бері Алғада қы-
зметте. Жоғары білімді заңгер, тиянақты қызметкер. 
2024 жылдан бастап учаскелік полиция инспекторы 
қызметінде...  

 Ырғыз ауданы полиция бөлімі бастығының кадр 
саясаты жөніндегі орынбасары, полиция майоры 
Әсел Боранбайқызы Даменова: «Сіздерге ата-аналық 
еңбектеріңіз бен түсіністік танытып, қолдау білдірген-
деріңіз үшін алғысымды білдіремін. Отбасыларыңызға 
амандық, дендеріңізге саулық тілеймін. Балаларыңыз 
жетістіктерімен қуанта берсін» - деген тілегін жеткізіп, 
көпті көрген қадірлі анаға төсбелгіні тақты. Мереке ме-
зетінде қуанышқа бөленген Сәлима ана: «Әрбір ана 
үшін баласының елінің алдында абыройлы еңбек ет-
кенініен асқан бақыт жоқ. Күндіз-түні елдің тыныштығы 
мен қауіпсіздігі жолында қызмет етіп жүрген полиция 
қызметкерлерінің қызметі әрине, оңай емес. Қызмет-
те көзге түсіп, өз еңбегімен бізді осы марапатқа бөлеп 
отырған баламның алдағы жұмысына сәттілік тілеймін. 
Қалаған мамандықтарыңның жолында қалтқысыз қы-
змет жасап жүрген барлық полиция қызметкерлеріне 
алғысым шексіз» - деп ақ батасын берді.

ОФИЦЕРДІҢ 
АНАСЫ

ЫРҒЫЗ-АҚПАРАТ

Анаға құрмет көрсету – адамзаттың парызы. 
«Арай» мәдениет үйінде «Жан жылуын, Ана се-
нер табар ем...» атты мерекелік шара өтті. Сал-
танатты жиында аудан әкімі Нұрлан Қызбергенов 
ауданның барша әйел қауымын мерекемен құт-
тықтап, ізгі тілегін білдірді. Келесі кезекте Ырғыз 
өңірінің дамуына адал еңбектерімен үлес қо-
сып, елдің өркендеуі жолында еңбек сіңіріп келе 
жатқан бір топ әйел-аналар облыс және аудан 
әкімінің алғыс хаттарымен марапатталды. Жиын 
соңы мерекелік концертке ұласты.

Ырғыздықтар әркез жаңашылдыққа жақын 
жүреді. Жалындаған жастарынан бастап қарт-
тыққа бет бұрған аға буынға дейін солай. Биылғы 
Аналар мерекесі қарсаңында төрағасы Мир-
хан Дуанбеков бастаған аудандық ардагерлер 
кеңесінің мүшелері әйелдер қауымына сый жаса-
уға бекінді. Күні кеше ел игілігі жолында тер төгіп, 
еңбектерін сіңірген азаматтар өнерден де құра-
лақан емес. Наурыз айы туғалы дайындық жүр-

гізген ардагерлер мерекелік салтанаттан соң кон-
церттік бағдарламаларын ұсынды. Бүгінде алды 
шөбере, арты немере сүйіп отырған батагөй ата, 
қамқор әке, ақылшы ағалардың өнері көпшіліктің 
көңілінен шықты. Кеште мәдениет саласының 
ардагері Қадірбек Құрманбаев жетекшілік ететін 
“Кәусар” шығармашылық орталығының жас та-
лапкерлерінің тұсауы кесіліп, аталарының өнерін 
әуенмен көркемдеді. Аудандық ардагерлер 
кеңесінің төрағасы Мирхан Дуанбеков, Ырғыз 
ауылдық ардагерлер кеңесінің төрағасы Жол-
дыбай Әуесов, ақын Серғали Қоблашов, еңбек 
ардагерлері Мереке Жұбанияз, Нұртай Жұбана-
заров, Жанкелді Сабанбайұлы баршаны өз өнер-
лерімен тәнті етті. Кешті Қазақстанның құрметті 
журналисі, Ырғыз ауданының құрметті азаматы 
Рахымжан Өтеміс жүргізді.

Ән шырқалып, күй күмбірлеп, өлең оқылған 
тамаша кештен көрермен ұзақ қошемет көрсетіп, 
ерекше әсермен тарқасты.

Ырғыз аудандық орталық  кітапханада Әйтеке 
би ауданынан келген қонақ - Т.Жүргенов атын-
дағы қоғамдық қордың Ақтөбе облысы бойынша 
өкілі Жанайдар Маханбетовпен кездесу өтті. Кез-
десуде мемлекет және қоғам қайраткері Темірбек 
Жүргеновтің өмірі мен қызметі туралы әңгіме өр-
біп, қайраткер есімін иеленген қордың атқарып 
жатқан жұмыстары сөз болды. 

Жанайдар Маханбетов аудандық кітапхана 
мен музейге, аудан орталығындағы мектеп кіта-
пханаларына, Нұра ауылындағы Т.Жүргенов 

атындағы жалпы білім беретін орта мектептің 
кітапханасына, сондай-ақ ауданның руханият са-
ласына үлес қосып жүрген азаматтарға жаңа жа-
рық көрген «Темірбек Жүргенов - 125» атты кітап-
ты ұсынды. Кітап Темірбек  Жүргенов атындағы 
қоғамдық қор арқылы шығарылған. 

Шараға қатысушылар алдағы уақытта Темір-
бек Жүргенов есімін есте қалдыру мақсатында 
Ырғыз және Әйтеке би аудандарында ұйымда-
стырылатын шараларды жинақтап кітап шығару 
жөнінде уағдаласты.

Жан жылуын, 
Ана сенен табар ем...

ҚАЙРАТКЕР АТЫНДАҒЫ ҚОР ӨКІЛІМЕН КЕЗДЕСТІ



Тіл – халықтың қазынасы, ұлттың 
жаны. Тілдің мәселесі – ұлттың мәселе-
сі. Тіл – тәуелсіздіктің айғағы. Тіл мен 
егемендік – егіз ұғым. Тілсіз – тәуел-
сіздік, егемендіксіз – тіл болмақ емес. 
Тіл – тәуелсіздіктің қуатты тірегі, бірлік 
пен ынтымақтың жығылмас туы. Қа-
зақстан Республикасының мемлекеттік 
тілі – қазақ тілі. 

Тіл – мемлекеттің тұғырлы тірегі, 
халықтың рухани байлығы, өткені мен 
болашағының айқын көрінісі. Ана тілінің 
қадір-қасиетін біле білген халқымыз 
оны ұлттың рухани, қазына байлығына 
балайды. Себебі, тіл – ұлт байлығы, тіл 
– халықтың жаны, сәні, тұтастай кескін 
– келбеті, ұлттық болмысы. Тіл – ғасы-
рлар бойы әр ұлттың ұрпақтан-ұрпаққа 
беру арқылы жинақтаған бағасы жоқ 
мәдени байлығы. Адамды мұратқа жет-
кізетін – ана тілі мен ата дәстүрі. Біздің 
осындай халықтық қасиетті мұрамыз – 
қазақ тіліміз. Әр ұлт өз тілін қадірлейді, 
сыйлайды және келешек ұрпаққа ама-
нат ретінде жеткізіп отырады.

Мемлекеттік тіл – әрбір елдің бүкіл 
аумағында қоғамдық қатынастардың 
барлық саласында қолданылатын мем-
лекеттік басқару, заң шығару, сот ісін 
жүргізу және іс қағаздарын жүргізу тілі. 

Қазіргі таңда қазақ тілінің қолданыс 
аясы кеңейіп, жер-жерде тілдің мерейі 
артып келеді. Мемлекеттік мекемелер 
бүгінгі таңда қазақ тілін қолданыс тіліне 
айналдырған. Кез келген азамат қазақ 
тілін талап етіп, қазақ тілінде қызмет 
ала алады. 

Бабадан қалған мирас, ол тіліміз, 
таза саф күйінде ұрпаққа аманат бо-
лып жетуге тиіс. Ол үшін әр қазақ тілін 
көзінің қарашығындай қорғауға, оның 
тазалығын сақтауға тиіс. 

Қазақстан халқын топтастырудың 
аса маңызды факторы саналатын мем-
лекеттік тілді меңгеру – Қазақстанның 
әрбір азаматының парызы. Қазақ пен 
қазақтың, әкемен баланың, әріпте-
стердің жұмыста қазақ тілінде сөйле-
спеуі көңілге қаяу түсіретін жайт. Қазақ 
тілі – Қазақстанда тұратын, оны Отаным 
деп қабылдайтын, өзін Қазақстанның 
патриоты деп есептейтін азаматтардың 
тілі. Мемлекеттік тіл баршамыздың ұлы 
мақтанышымыз. «Қазақтың болашағы 
- тілінде». Біз осы ұстанымды жүзеге 
асыруда бар күш-жігерді аямай, еңбек 
етуіміз керек. 

  
Ырғыз аудандық сотының аға сот 

приставы Ж.Т.Құрманов

Қазіргі таңда мемлекеттік қызмет саласында жүргізіліп 
жатқан жүйелі реформалар Әділетті Қазақстан қағидатта-
рына сәйкес жүзеге асырылуда. Оның басты бағыттары 
– ашықтық, әділеттілік және әрбір азамат үшін тең мүм-
кіндіктерді қамтамасыз ету. Мемлекеттік қызметші «Адал 
азамат» идеалдарына сай келуге тиіс. Ол ашықтық пен 
адалдық, ж-ауап¬кершілік пен кәсібилік сынды қа¬сиет¬-
терді талап етеді. Осы тұста ҚР Мемлекеттік қызмет істері 
агенттігінің Төрағасы Дархан Жазықбайдың «Әділетті 
Қазақстан – Адал азамат» атты кітабы жарық көрді. Ұсы-
нылып отырған кітапта жаңа формациядағы әрбір мемле-
кеттік қызметшіге тән басты ұстанымдар мен негізгі қаси-
еттер жазылған. Ұстанымдар мемлекеттік қызметшілердің 
саналы жаңғыруына, жаңаша құндылықтардың қалыпта-
суына ықпал етеді.

Ең алдымен мемлекеттік қызметшілер Отан сүйгіш аза-
мат ретінде ұлттық құндылықтар мен мемлекеттік тілді 
сақтаудың үлгісі болуға тиіс. Себебі,  ұлттық тарих, мем-
лекеттік тіл мен мәдениет – тәуелсіз Қазақстанның негізі. 
Осы құндылықтарды ұстану мемлекеттік қызметшілердің 
туған жерінің алдындағы парызы болса, ал мақсаты – ел 
игілігіне қызмет ету болып қала бермек. 

Мемлекеттік қызметшілер қайратты мінез бен креативті 
қасиеттерге ие және жаңа өзгерістердің бастауы бола білуі 
керек. Себебі, мемлекеттік қызметшінің  мінезі, әдеттері, 
тәрбиесі, ұшқыр ойы, білімі  жұмыс барысында көрінеді. 
Кәсіби әрі үлгілі мемлекеттік қызметші «Адал азамат» 
ретінде – әділ, ашық, патриот, адал, жауапкершілікті және 
адамгершілік сынды қасиеттерге ие болуы қажет. 

Бүгінде облысымызда төрт мыңнан астам қызметші 
әртүрлі салада еңбек етуде.  «Өзгерісті өзіңнен баста» де-
мекші, әрбір мемлекеттік қызметші «Адал азамат» идеясын 
бойына сіңіріп, оны әрі қарай дәріптейтін болса әділетті, 
парасатты және мәдениетті қоғам қалыптастыратындығы-
на сеніміміз мол.

Аружан Есмурзаева
ҚР мемлекеттік қызмет істері агенттігі

Ақтөбе облысы бойынша департаментінің
бас маманы

Мүдделер қақтығысы – бұл мемлекеттік қызметшінің (немесе оның жақында-
рының) жеке мүдделерінің өзінің лауазымдық міндеттерін объективті орындауына 
әсер етуі мүмкін жағдай. Мысал ретінде, егер мемлекеттік қызметші мемлекеттік 
тапсырыстарды бөлуге қатысатын болса және оның жақын туыстары өткізілетін 
тендерге қатысуға ниет білдірген компанияға иелік етсе немесе басқарса, бұл мүд-
делер қақтығысын тудырады.

Тағы бір кең тараған мысал – ерлі-зайып-
тылар, жақын туыстары немесе басқа бай-
ланысты адамдар лауазымдарды атқарған 
кезде, олардың біреуі екіншісінің мансап-
тық өсуіне, табысына немесе басқа кәсіби 
мәселелеріне әсер етуі мүмкін. Мысалы 
ретінде, егер мемлекеттік органның кадрлар 
бөлімінің басшысы жұбайын жұмысқа қа-
былдау немесе жоғарылату туралы шешім 
қабылдаса, бұл кадр саясатының объек-
тивтілігі мен әділдігіне күмән келтіруі мүмкін.

Қазақстанда мұндай мәселелер «Қа-
зақстан Республикасының мемлекеттік қы-
зметі туралы» ҚР Заңымен және сыбайлас 
жемқорлыққа қарсы заңнамамен реттеледі.

Неліктен мүдделер қақтығысына жол 
берілмеуі керек?

Мүдделер қақтығысының басты қауіпі - 
бұл мемлекет пен қоғамның мүддесі үшін 
емес, жеке мақсатқа бағытталған шешім-
дердің қабылдануына әкеледі. Бұл заңсыз 
баю, фаворитизм және билікті асыра пайда-
лану арқылы көрінуі мүмкін.

Мүдделер қақтығысының туындау себеп-
тері әр түрлі болуы мүмкін: материалдық 
пайдаға ұмтылу (мысалы, аффилирленген 
компаниялар арқылы пайда табу), ман-
саптық немесе отбасылық қызығушылық 
(туыстары мен таныстарын лауазымдарға 
жылжыту), жеке байланыстар мен міндетте-
мелер (шешім қабылдау кезінде белгілі бір 
адамдарға жағымды көзқарас).

Мүдделер қақтығысының салдары ауыр 

болуы мүмкін. Ол кәсібилігі жоқ кадрлар 
құрамына байланысты мемлекеттік орган-
дар жұмысының тиімділігін төмендетеді, 
сыбайлас жемқорлық схемаларын тудыра-
ды, бюджет қаражатын жымқыруға әкеледі, 
азаматтардың мемлекеттік құрылымдарға 
деген сенімін азайтады және мемлекеттік 
ресурстарды бөлу кезінде әділеттілік қағи-
даттарын бұзады.

2024 жылы Департаменттің ден қою ша-
раларымен 2 аудандық әкімдікте және 

1 аумақтық департаментте орын алған 
мүдделер қақтығысы жойылды, 

1 лауазымды тұлға тәртіптік жауапкер-
шілікке тартылды. 

Мүдделер қақтығысы қалай реттеледі 
және алды алынуы керек?

Қазақстан Республикасының Мемлекет-
тік қызмет істері агенттігі мұндай жағдайлар-
ды белсенді түрде анықтайды және алдын 
алады. Оның құзыретіне мыналар кіреді:

•Мемлекеттік қызметшілерді ықтимал 
бұзушылықтарға тексеру;

•Ақпараттық түсіндіру жұмыстары, оның 
ішінде мемлекеттік қызметшілерді оқыту 
және кеңес беру;

•Заң нормаларын бұзған адамдарға 
тәртіптік шараларды қолдану.

Қазақстан Республикасы Мемлекеттік 
қызмет істері агенттігі Ақтөбе облысы 
бойынша департаментінің бас маманы 

Т.Т. Нугуметов

5 сәуірден бастап тіркеуден өтпе-
ген мопедтердің қозғалысына 
тыйым салынады

2025 жылдың 5 сәуірінде жол қауіпсіздігін цифрландыруға 
қатысты заңға енгізілген өзгерістер күшіне енеді. Атап айтсақ, 
мопедтер механикалық көлік құралдарына теңестіріліп, оларды 
тіркеу және оны басқаратындарға жүргізуші куәлігін алу міндет-
теледі. Ақтөбе облысының Полиция департаменті тұрғындарға 
мопедтерді тіркеу және жүргізуші куәлігін алу мәселелерін соңғы 
күндерге қалдырмай, қазірден бастап қамдануға кеңес береді.

Мопедтерді тіркеу үшін арнайы ХҚКО-ға жүгіну қажет.
Қажетті құжаттар:
• Жеке куәлік (электронды түрде көрсетуге болады);
• Техникалық құжат немесе мопедтің техникалық сипаттама-

лары туралы мәліметтер;
• Өтініш толтыру;
• Мопедті тексеруден өткізу;
• Тіркеу үшін мемлекеттік баж салығын төлеу: мопедті тіркеу 

үшін 0,25 АЕК (983 тг.), тіркеу куәлігін беру үшін 1,25 АЕК (4 915 
тг.), және мемлекеттік нөмір алу үшін 1,4 АЕК (5 505 тг.).

Аналар мен Арулар мерекесі қарсаңында Ырғыз аудандық 
орталық кітапханада Баалалар кітапханасы бөлімінің ұй-
ымдастыруымен жас үрпаққа тәлімі мол кеш өтті. Кештің 
басты кейіпкерлері – ауданымызда білімімен, зияткерлік 
көшбасшылығымен,  өнерімен, ұлттық дәстүрді насихат-
таудағы еңбектерімен мектеп қабырғасында жүріп-ақ та-
нылып жүрген ару қыздарымыз еді...

Олар - Жаңа Қазақстанның талантты 
Жастары, «Қазақстандық жас патриот-
тар академиясы» төсбелгісі мен куәлік 
иегері, №2 ЖББОМ 11- сынып оқушысы 
Телман Шадияр Қобдабайқызы, респу-
бликалық «ҚР 100 үздік оқушысы» бай-
қауының 1-орын иегері, республикалық 
Алтын түлек олимпиадасы бойынша 
республикалық кезеңіне жолдама ие-
гері, облыстық пікірталас сайысынан 
үздік спикері Ы.Алтынсарин атындағы 
ЖББОМ 10-сынып оқушысы Қонақбай 
Анель Серікқызы, қолөнер шебері, он 
саусағынан өнер тамған Ырғыз гимна-
зиясының 11-сынып оқушысы Рахым-
жан Анель Дәулетбайқызы, көркем сөз 
оқу шебері, республикалық «Мұқағали 
оқулары» байқауының 1-орын иегері, 
облыстық «Байғанин оқулары» байқа-
уының 2-орын иегері, №1 ЖББОМ-нің 
9-сынып оқушысы Айтбай Еркеназ 
Жансерікқызы, дарынды суретші, 
«Тұғыры биік Тәуелсіздік», «Менің 
сүйікті жануарым», «Біз бақытты ба-
ламыз», «Менің арманымдағы Қа-
зақстан» атты аудандық балалар сурет 
байқауларының  жүлдегері, Ырғыз ау-
дандық көркемсурет мектебінің шәкірті 
Малайдарқызы Кәусар және Ш.Ай-
мановтың 110 жылдығына орай өткен 
республикалық актерлік шеберлік бай-
қауының «Ең үздік актерлік шеберлік» 

номинация  және арнайы Статуэтка 
иегері, республикалық «Алтын күн» ак-
терлік шеберлік байқауының Гран-при 
иегері, республикалық «Алтын Ұрпақ» 
энциклопедия кітабына енген төсбелгі 
иегері және 2022 жылғы  республика-
лық «Жас патриоттар» академиясының 
төс белгісі, куәлігін иеленіп академия 
мүшесі атанған қабілетті жас актриса, 
Ырғыз балалар өнер мектебінің шәкірті 
Нұрболатқызы Ақтілеш болатын. Тіл-
көз тасқа, қыздарымыздың бәрі шеті-
нен шешен, әдепті, білікті, заманауи 
алғыр және еркін ойлы жастар екен...

Шырайлы шараға көпке танымал 
ауызы дуалы, қолы шипалы, батагөй 
Қонақбаев Көбек ақсақал қатысып 
өскелең ұрпаққа ақ батасын берді. Ел 
аналары Балдырған Оразмағамбето-
ва, Роза Төлегенова, Зәуреш Махае-
валар өмірде көрген-түйгендерін түй-
індеп, жастарға сабақ болсын деген 
ниетпен пікірлерімен бөлісті. Ән әуе-
леп, ұлттық тәрбие, қыз балаға тыйым 
мен тәлім туралы сұрақтар қойылып, 
көрермендер ықыласпен жауап берді. 
Кеш соңында талантты да дарынды 
аруларға үстаздары, ата-аналары ри-
зашылықтарын білдіріп, мерекелік 
сыйлықтар табыстады. Әсерлі кешті 
кітапханашы Мирон Сәулет әдеппен 
жүргізе білді.

...Жақсылар «жақсымын» деп 
айта алмайды,

Жамандар «жақсымын» деп 
айқайлайды...

Күнде көріп жүрген соң 
бауырында,

Таулардың биіктігі 
байқалмайды!...  

– деген шумақтарда айтылғандай, 
қасыңда жүрген кейбір жандардың 
қадір-қасиетін кештеу біліп, кейде 
«қолымызды мезгілінен кеш сер-
меп» жатамыз. Күнделікті күйбең 
тірлікпен жүріп, кейбір досыңның да 
ішкі сарайына үңіліп, еңбегін баға-
лай алмай жатасың?!. Ал, қарапай-
ым еңбегімен айқайламай жүріп-ақ 
біраз іс тындырған ел ішіндегі ең-
бекқор жандар қаншама!..

Солардың бірі – елгезек мінез за-
мандас дос, ауданға таныс азамат 
Нұрлыбек Амандықұлы Ахметов. 

Өте еңбекқор жан. 
Ахметовтер отбасының береке 

ұйтқысы болып отырған Ахмето-
ва Гүлайдар ана ауданға танымал 
кәсіпкер. Отағасы өмірден ертерек 
озғанмен, еңбекпен жүріп жеткізген 
ұядағы, қиядағы ұл-қыздары тәртіп 
пен еңбекке бағынған. Әрбірі бір-
бір шаңырақ. Үйдің үлкені Нұрлы-
бек жолдасы Самалмен бірге көп 
бала тәрбиелеп отырған үлгілі әке. 
Отбасының үлкен қыздары Аруна 
Абай атындағы Қазақ Ұлттық педого-
гикалық университетін  Алматыдан 
дефектолог мамандығы бойынша 
бітіріп, ата-анасына еңбек нанын 
жегізуде. Нұрила болса Астанадағы 
С.Сейфуллин атындағы агро-техни-
калық университетінің «Азық-түлік 
өндірісі технологиясы» маман-
дығында 1-курс студенті. Ал, үйде-
гі қолғанаттары озат оқып, өнегелі 
қалыптарымен өсіп келеді. Жары 
- Самал көп жылдардан бері мек-
тепте мұғалімдік қызметте. Іні-келін-
дері Нұрболат пен Света, Айболат 
пен Ақмарал болса, ұядан ұшқан-
да көрген тәрбиемен ағаларының 
ізімен жүруде. Барлығы Аналарына 
қамқор, жанына жалау. Техниканы 
жетік меңгерген азаматтар кәсіпте 
бойдағы қабілеттерін пайдаға жа-
ратып, несібелерін еңбектен тауып 
отыр. Нұрболат болса алып техни-

каның бірі саналған «КАМАЗды» тіз-
гіндеп, көбіне жолсапарларда. Үйдің 
кенжесі Айболат жыл басында аудан 
орталығынан «RAUDA» отбасылық 
кафесін ашып, халыққа қызмет көр-
сетуде...

Кейіпкеріміз Нұрлыбек еңбекке 
ерте араласқан. Сонау тәуелсіздік 
алған елең-алаң тұстарда аудан-
ның шаруашылық саласында, ет 
комбинатында  техникалық жұмы-
старды атқарды. Еңбекке құштар 
жан көпшілік ортамен араласты. 
Шыңдалып, шынықты. Бертін келе 
Ырғыз ауылдық округінде автокөлік 
жүргізушісі болды. Кейіннен жеке 
кәсібін ашып, барлық күшті техни-
каны жаңартуға жұмсап, отын-су, 
жем-шөп дайындаумен айналысып, 
аудан тұрғындарына тұрақты қыз-
мет етіп келеді. Өз алдарына жеке 
ауқымды техника жөндеу орындары 

бар. Мемлекеттен лизингке жаңа 
тракторлар алып, игілігін көруде. 
Ауылдарды қыста қардан тазарту, 
көктемгі су тасқыны, жазда абат-
тандыру, күздегі қысқа дайындық 
жұмыстарының барлығында Нұрлы-
бек белсене араласып жүреді. Еңбе-
гіне пұл да табады, қажетті жерінде 
көмек қолын созып демеушілік қолға-
быстар жасаудан аянып қалмайды.    

Техниканың «құлағында ойнаған» 
жігіт ағасы елуді еңсеріп қалды. Көбі-
не сенімді серігі – көк трактор дер-
сің... Аптап жаз бен қытымыр қыста 
өзі сүйген кәсібіне берілген азамат 
аттан түскен емес. Барлық қызметі 
халық үшін, несібесі отбасы, ба-
ла-шағасы үшін. Қолында табақтай 
дипломы барлар жұмыс таппай 
сенделіп жүрген қоғамда, Нұрлыбек 
сияқты азаматтар ешкімнің алдына 
барып жұмыс сұрап көрмепті. Өйт-
кені, жұмыс, қызмет, тапсырыстар 
оларға «өз аяғымен» келіп жатады. 
Табыс кілтін еңбектен тапқан заман-
дастың игі істеріне риза бола жүріп, 
болашақтағы зор жетістіктерімен қу-
антып, еңбегі жана берсін деп тілек-
тес болдық. Біз танитын, ел танитын 
қарапайым еңбексүйгіш Нұрлыбек 
осындай жан...

Бетті дайындаған, 
Руслан Ұзақбаев, газет тілшісі

ӨЛКЕНІҢ ӨРШІЛ 
ҚЫЗДАРЫ...

Ұлт аманаты,  ұлттың жаны 
тілді ардақтау – 

азаматтық қасиет

Заң және тәртіп Ел ішіндегі еңбеккер

«Мемлекеттік қызметші - 
адал азамат» 

қатар жүретін ұғым

МЕМЛЕКЕТТІК ОРГАНДАРДАҒЫ 
МҮДДЕЛЕР ҚАҚТЫҒЫСЫ: 

неліктен оған жол берілмеу керек?

ТЫНЫМСЫЗ ЕҢБЕК. 
МАҢДАЙ ТЕР. 
АДАЛ АҚЫ... 


